UPN talde parlamentarioari atxikitako foru parlamentari Iñaki Iriarte jaunak PES-160 galdera egin du, honako hau:
Zure departamentuak –edo honen aurrekoak, Herritarrekiko Harremanetako Departamentuak– ezer egin al du Errepublikako gobernuaren kontrolpeko lurraldean 1936tik 1939ra bitarte eraildako nafarren aitortzari begira? 
Hona hemen bigarren lehendakariorde eta Memoria eta Bizikidetzako, Kanpo Ekintzako eta Euskarako kontseilariak horri buruz ematen dion informazioa:
Jakina denez Gobernu honek, oro har, eta Departamentu honek, bereziki, konpromiso argia eta nabaria erakutsi dute bake bizikidetzaren alde, indarkeria oro deslegitimatzearen alde, biktimen aintzatespenaren eta erreparazioaren alde, eta giza eskubideen eta giza duintasunaren alde. Memoria integral kritiko, erreparadore eta justu baten alde lan egitea da kontua, etorkizun baketsu eta komun bat eraikitzeko, eta, nire ustez, ezin da horri buruzko zalantzarik egon. 
Printzipio orokor hori argi utzita —azken legealdietako akordio programatikoetan jasota eta gaur egungo Memoria eta Bizikidetzako, Kanpo Ekintzako eta Euskarako Departamentuko gure jarduketetan zeharka presente dagoena— egia da jarduketa horiek dagokien eta indarrean dagoen arau esparruan garatu behar direla, egunean eraginkor egitea ahalbidetzen baitute. Esparru horren abiapuntua honako hau da, foru mailan eta estatu mailan: beharbada, enuntziatuan aipatzen diren biktimek jadanik izan dute errekonozimendu hori egitate horiek gertatu ziren aldian; beste biktima batzuek, berriz, kolpe militarrak eta horren ondoriozko diktadurak ukitutakoek, esaterako, ezin izan zuten aintzatespen eta erreparazio hori jaso gerra horretako garaileek ezarritako erregimen ez demokratiko hori indarrean egon zen bitartean.
Ildo horretatik eta dakizunez, 1936ko kolpe militarraren ondorioz eraildako eta errepresioaren biktima izandako Nafarroako herritarrei errekonozimendua eta ordain morala emateko azaroaren 26ko 33/2013 Foru Legearen 1. artikuluaren xedea honako hau da: 1936ko uztailaren 18an izan zen kolpe militarraren ondorioz Nafarroan erail zituzten edo errepresio frankistaren biktima izan ziren pertsonen memoria historikoa berreskuratzea, eraildako pertsonen memoria leheneratuz, aitortuz eta bere onera ekarriz, bai eta haurtxo-lapurketaren jokabidearen biktimena ere.
Hori da Departamentu eta Gobernu hau egiten ari direna —beste jarduketa batzuk ere aztertu ahal izateari kalterik egin gabe— gure eskumen, denbora eta espazio esparruan, eta hori bateragarria da edozein ekintza bortitz eta edozein biktimaren hilketa arbuiatzearekin, hasieran esan dudan bezala.
Hori guztia jakinarazten dizut, Nafarroako Parlamentuko Erregelamenduaren 15. artikulua betez.

